
Instrución do xefe territorial da Coruña pola que se establece o procedemento para
a autorización do cambio de horarios  de entrada e  saída nos centros docentes
sostidos  con  fondos  públicos  que  imparten  ensinanzas  de  segundo  ciclo  de
educación infantil, de educación primaria, de educación secundaria obrigatoria e de
bacharelato  reguladas  na  Lei  orgánica  2/2006,  do  3  de  maio,  de  educación,  na
provincia de A Coruña.

Tendo  en  conta  a  demanda dos  centros  da  provincia  de  A Coruña  para  que  se  lles
autorice  o  cambio  de  horarios  de  entrada  e  saída,  parece  procedente  establecer  un
procedemento que sirva de canle para que aqueles centros que así o desexen podan
solicitar a oportuna autorización, sen que tal medida supoña incremento do gasto público
na Consellería de Cultura, Educación, F.P e Universidades.

Así mesmo, esta xefatura ve necesario determinar,  mediante a presente instrución, os
requisitos  exixibles  para  obter  a  modificación  dos  horarios  de  entrada  e  saída  dos
anteditos centros.

Nesta liña, débese considerar a dispersión poboacional de Galicia, que produce que case
a metade das rutas de transporte escolar existentes se concentren na nosa comunidade.
Esta  realidade  fai  imprescindible  e  determinante  o  informe  do  servizo  de  apoio  aos
servizos  educativos  á  hora  de  considerar  a  viabilidade  técnica  e  económica  da
modificación solicitada naqueles centros que dispoñan do servizo de transporte escolar
xestionado por esta Consellería.  Así mesmo, nos centros que dispoñan do servizo de
transporte  escolar  xestionado  pola  Consellería  de  Infraestruturas  e  Mobilidade,  o
devandito informe será emitido polo servizo de mobilidade da xefatura territorial.

Por outra banda, os cambios de horarios que se soliciten poden ocasionar modificacións
dos  contratos  asinados  coas  empresas  adxudicatarias  e/ou  das  rutas  integradas  de
transporte  escolar.  É  necesario,  por  tanto,  delimitar  o  prazo  para  a  presentación  das
solicitudes co fin de que a tramitación das modificacións correspondentes, no caso de que
procedan, se tramiten con antelación suficiente ao inicio do curso académico.

Polo anteriormente exposto, resolvo ditar as seguintes,

INSTRUCIÓNS

Primeiro.-Obxecto e ámbito de aplicación.

Esta instrución regula os requisitos e o procedemento para a autorización do cambio de
horarios  de  entrada  e  saída  nos  centros  docentes  sostidos  con  fondos  públicos  que
imparten ensinanzas de segundo ciclo de educación infantil, de educación primaria, de
educación secundaria obrigatoria e de bacharelato reguladas na Lei orgánica 2/2006, do 3
de maio, de educación, na provincia de A Coruña.

Segundo.-Requisitos.

A autorización  do cambio  de horarios  de entrada e saída dos centros  supedítase ao
cumprimento dos seguintes requisitos:

1. Acordo do consello escolar, por maioría dos tres quintos dos seus membros.

2. Acordo do claustro de profesores e profesoras, por maioría dos tres quintos dos seus
membros.

3. Informe favorable do servizo territorial de inspección educativa conforme o previsto na
disposición quinta desta instrución.

4. Informe favorable do servizo de apoio aos servizos educativos da xefatura territorial da
Coruña,  conforme  o  previsto  na  disposición  sexta  desta  instrución,  cando  o  centro
docente dispoña de servizo de transporte escolar xestionado pola Consellería de Cultura,
Educación, F.P e Universidades.

5. Informe favorable do servizo de mobilidade da xefatura territorial da Coruña, conforme
o previsto na disposición sétima desta instrución,  cando o centro docente dispoña de
servizo de transporte escolar xestionado pola Consellería de Infraestruturas e Mobilidade.

Terceiro.- Votacións.

As votacións correspondentes ao consello escolar  e ao claustro de profesorado terán
lugar  en sesións extraordinarias convocadas para o efecto.  Desenvolveranse en cada

caso ante unha mesa composta pola dirección do centro como presidente ou presidenta e
dous membros do órgano correspondente designados por sorteo no mesmo acto.

O censo electoral do claustro deberá expoñerse no taboleiro de anuncios do centro con
dez (10) días, polo menos, de anticipación á data fixada para a xornada electoral.  As
direccións dos centros educativos abrirán un prazo de, polo menos, cinco días hábiles
para que o profesorado poda presentar reclamacións ao censo. O voto será, en todo
caso, directo, secreto e non delegable.

Carto.-Tramitación da solicitude polos centros educativos.

As direccións dos centros educativos que cumpran os requisitos 1 e 2 establecidos na
disposición segunda efectuarán solicitude perante a xefatura territorial da Consellería de
Cultura, Educación, F.P e Universidades na que deberán indicar o horario anterior, novo
horario  proposto  con indicación  do comezo das clases e  finalización  de cada sesión,
horario solicitado de transporte escolas cun diferencial  de 10 minutos sobre o horario
lectivo ou de selo caso despois de comedor escolar  ou actividades. No caso de que
desexen manter o horario de xuño e setembro deben indicarlo expresamente. Xunto coa
solicitude achegarán as actas das votacións levadas a cabo nos órganos colexiados do
centro

O prazo de presentación de solicitudes abranguerá desde o día 1 de xaneiro ata o 28 e/ou
29 de febreiro e formularase para o seguinte curso académico. As solicitudes formuladas
fora do período sinalado serán inadmitidas, procedendo o arquivo do expediente sen mais
trámite.

Corresponderá ao Servizo de Programación e Contratación a ordenación e coordinación
do expediente de cambio horario, que recabará os informes correspondentes con carácter
previo a emitir a proposta de resolución.

Quinto.- Informe do servizo territorial de inspección educativa.

Recibida a solicitude, o servizo territorial de inspección educativa analizará o expediente e
emitirá o seu informe favorable ou desfavorable á autorización do cambio de horarios en
función  dos  criterios  pedagóxicos  recollidos  nos  decretos  polos  que  se  establecen  a
ordenación e  o currículos  de educación  infantil,  de  educación  primaria,  de  educación

secundaria obrigatoria e de bacharelato, determinando se o horario cumpre ou se adapta
á normativa legal vixente.

O informe emitirase nun prazo máximo de 10 días desde a presentación da solicitude.

Sexto.- Informe do servizo de apoio aos servizos educativos.

Cando  o  centro  docente  dispoña  de  servizo  de  transporte  escolar  xestionado  pola
Consellería  de  Cultura,  Educación,  F.P  e  Universidades,  o  expediente  remitirase  ao
servizo de apoio aos servizos educativos, que emitirá informe referido á viabilidade do
horario  proposto  polo  centro  solicitante,  en  relación  cos servizos  complementarios  de
transporte e comedor.

O informe será favorable cando a modificación horaria proposta polo centro non supoña
incremento de custo tanto do transporte como do comedor escolar. En caso contrario, o
informe será desfavorable.

Sétimo.- Informe do servizo de mobilidade da xefatura territorial da Coruña. 

Cando  o  centro  docente  dispoña  de  servizo  de  transporte  escolar  xestionado  pola
Consellería  de  Infraestruturas  e  Mobilidade,  o  expediente  remitirase  ao  servizo  de
mobilidade da xefatura territorial da Coruña, que emitirá informe referido á viabilidade do
horario proposto polo centro solicitante, en relación co servizo de transporte escolar.

Oitavo.- Proposta e resolución.

Cumprimentados  os  trámites  sinalados  na  instrución,  o  servizo  de  programación  e
contratación, á vista dos informes emitidos, proporalle á xefatura territorial a resolución
que proceda.

A resolución  do  xefe  territorial  emitirase  nun  prazo  máximo  de  tres  meses  desde  a
finalización do prazo de presentación de solicitudes disposto na disposición carta desta
instrución.

A data de implantación do novo horario corresponderase co inicio do curso académico
seguinte, de acordo coa orde que publique a Consellería pola que se aprobe o calendario

escolar nos centros docentes sostidos con fondos públicos na Comunidade Autónoma de
Galicia.

Noveno.- Modificación.

O horario aprobado non poderá ser modificado nun período de tres cursos escolares,
salvo  causas excepcionais  que deberán ser  acreditadas polas  direccións dos centros
educativos e valoradas pola xefatura territorial da Coruña.

En A Coruña, á data da sinatura dixital do presente documento
O xefe territorial
Indalecio Cabana Leira

